
Politiit sulinerat pillugu inatsisip allanngortinneqarnera pillugu inatsisit 

assigiinngitsut Kalaallit Nunaannut atuutilersinneqarneri pillugit peqqussut pillugu 

siunnersuut (Politiit timmisartunik inuttaqanngitsunik suujunnaarsitsisinnaanerat 

il.il. pillugit erseqqissaaneq) pillugu missingiutip Kalaallit Nunaanni 

Namminersorlutik Oqartussanit akuersissutigineqarnissaa piullugu Inatsisartut 

aalajangiiffigisassaattut siunnersuut 

(Inuussutissarsiornermut, Aatsitassanut, Nukissiutinut, Inatsisit Atuutsinneqarnerannut 

Naligiissitaanermullu Naalakkersuisoq) 

 

Saqqummiussissut 

(Inuussutissarsiornermut, Aatsitassanut, Nukissiutinut, Inatsisit Atuutsinneqarnerannut 

Naligiissitaanermullu Naalakkersuisoq) 

Siullermeerinninneq 

 

Ajornartoornernik pisoqartillugu sukkasuumik suliniuteqarsinnaanermut periarfissat 

pilersinniarlugit siunnersuut manna saqqummiunneqarpoq.  Isumannaatsuunissaq 

eqqarsaatigalugu inatsisikkut politiit timmisartunik inuttaqanngitsunik aamma pequtinik 

allanik ungasianit aqunneqartunik suujunnaarsitsinissaminnut inatsisitigut killiliussanik 

erseqqinnerusunik peqalissapput. 

 

Tamat toqqissisimatinneqarnissaasa akornusersorneqarnissaannut navianartorsiortitsineq 

aamma inuit ataasiakkaat navianartorsiortinneqarnissaasa pitsaaliorneqarnissaat politiit 

suliassaraat, aamma taamaammat ullumikkut politiit pillugit inatsit aamma 

eqqartuussisarnermik inatsit malillugit timmisartunik inuttaqanngitsunik aamma pequtinik 

inuttaqanngitsunik allanik, imminnut nammineq aquttunik imaluunniit ungasianit 

aqunneqartunik, qunusaarisutut nalilerneqartunik, politiit suujunnaarsitsisinnaapput.  

Tamanna aallaasit, qassutit imaluunniit “timmisartoq inuttaqanngitsoq saassussissut”-mik 

taaneqartartoq atorlugit pisinnaavoq. 

 

Inatsisini timmisartut inuttaqanngitsut kisianni immikkut ittumik allaaserineqanngillat, 

aamma 2025-imi Danmarkimi timmisartut inuttaqanngitsut atorlugit saassussinerit 

amerlasuut malitsigisaannik, aamma timmisartoqarfiit matuneqarnerannik pissutaanerisa 

silaannakkullu angallannernik akornusersuinerit takuneqartut malitsigisaannik, massakkut 

pisariaqartitsisoqarpoq. Nunatsinni assigisaanik pisoqarnissaa Naalakkersuisut 

kissaatiginngilaat, taamaammat allanngortitsinerit aamma Kalaallit Nunaanni Politiinut 

naleqquttuupput. 

 

Taamaalilluni timmisartunik inuttaqanngitsunik aamma pequtinik inuttaqanngitsunik 

allanik, imminnut nammineq aquttunik imaluunniit ungasianit aqunneqartunik, politiit 

suujunnaarsitsisinnaanerannik periarfissamik malittarisassiuussisumik politiit pillugit 

inatsimmi inatsisitigut killiliussamik erseqqinnerusunik, aalajangersakkat nutaat 

pilersitsipput. 



 

2 

Tamat toqqissisimatinneqarnissaasa akornusersorneqarnissaannut navianartorsiortitsineq 

imaluunniit inuit ataasiakkaat navianartorsiortinneqarnissaannut imaluunniit tamat 

isumannaatsuutinneqarnissaannut pitsaaliuinissamut tamanna pisariaqartinneqarpat, 

soorunami tamanna aatsaat pisinnaavoq. 

 

Tamatuma saniatigut politiit pillugit inatsimmi siusinnerusukkut allanngortitsinerit, Kalaallit 

Nunaanni eqqunneqarsimanngitsut, eqqunneqarput.  Taanna politiit cykeli pineqartoq 

tillinneqarsimasutut nalunaarutigineqarsimanersoq pillugu nakkutilliinissaq siunertaralugu, 

politiit cykelertunik unitsitsisinnaanermut piginnaatinneqarnissaannut tunngassuteqarpoq. 

 

Taamatut oqaaseqarlutik Naalakkersuisut immikkoortoq Inatsisartuni 

suliarineqartussanngortippaat. 

 

 


